КЪАРАЧАЙ ПОЭЗИЯ:

Суратлау кючю эмда джашау кертилиги

 

СЕМЕНЛАНЫ ИСМАЙЫЛ (ДЖЫРЧЫ СЫМАЙЫЛ)

 

Къарагьан кёзге ариу, джашагьан адамгьа уа къыйын Минги Тау этеги тик, тау джерледе ёмюрледен бери джашай келеди къарачай халкъ. Бурунлада къраллыкъ джюрютген, кесини джазмасы болгъан онглу, уллу халкъ болгьаныбыз кюнден кюннге ачыкълана барады. 

Бизни ата-бабаларыбыз аланла болгьанларына деменгили илму шагьатлыкъла табыладыла. Алай а не келсин: къыйын къадарлы халкъланы тизиминдебиз. 

 

Сансыз-санаусуз урушла, эмина-ёлет къыйынлыкъла биз миллетни тюб этерге джетдирген эдиле. Ёзге, бар онглулугьун къраллыгьын, джазмасын, джерини, адамыны да кёбюсюн тас этгенден сора да, халкъыбыз тилин-адетин сакълаялгьанды. Сакълаялгьанды нарт таурухларын, джырларын, айтхылыкъ ийнарларын, кюулерин, джомакъларын. Биз ёхтемленирге боллукъбуз: бизни фольклорубуз джер джюзюнде джашагьан халкъланы бириникинден да кем, джарлы тюлдю. Тенглешдирирге да джарамаз: фольклор - аны къурагьан халкъны дуниягьа къарамыны, туугъан-джашагьан джерини, ич дуниясыны да кюзгюсюдю. Ол себебден, хар миллет сыйлы кибик, аны фольклору да сыйлыды. 

 

Халкъыбызны аууз чыгьармачылыгъына уллу багьа бере. Октябрь инкъыйлабха дери да халкъыбызда терен билимли, окъуулу адамларыбыз аз болмагьанларын чертирге излейбиз. Ансы "1917-чи джылгьа дери кесини джазмасы болмагьан унукъгъан къарангы малчы халкъ" деб, оноуда тургьан джарым къуллукъчула да ("джарым молла дин бузар дегенлей"), хар неге джити класс кёзден къараучу джазыучула да, арт кёзюулеге дери бир-бирине ал бермей сёлеше келгендиле. Кертиди, джанын харам этиб уруннган халкъны, джугьутур къаядача, тау этеклерине къысылыб, башын сакъларгьа кюрешген халкъны, таш башында джашау этген халкъны - илму бла, санат бла кюреширге заманы, мадары да болмагьанды. Алай болгьанлыкъгьа халкъ тарихин къагьытха тюшюрюб бармагьан эсе да, джашауун джырларында айталгьанды. Халкъ джырчыла уа "сёзню ётюрюк айтхандан эсе, ёлген ашхыды" деб тургьандыла. Алай бла эминаны юсюнден, Хасаука урушну юсюнден - башка къыйынлыкъланы юслеринден да деменгили джырла сакъланадыла. Ёзге халкъны буруннгу джашауу къыйын болгьанлыкъгьа, насыблы, къууанчлы кюнлери да болгьандыла. 

 

Халкъны сыйын, намысын сакълагьан джигитлеге халкъ разылыгьын джыр этиб да, билдиргенди. Ачемезни, Татаркъанны, Умарны, Къара-Муссаны атларын биз эм алгьа джырлада эшитгенбиз. Аллай джырла бла бирге сюймеклик джырла, ийнарла бизни алтын хазнабыздыла. Быланы барын да айтдыртхан, 1917-чи джылгьа бизни басмабыз болмагьанлыкъгьа, не онглу адабиятха да тюб таш болурча, деменгили фольклорубуз болгьанды демекликди.

 

Ёзге аллай фольклоргъа да таяна, дунияда бола тургьан ишлеге тюз багьа бериб, ашхы зат джазар ючюн уллу фахму керекди. Суратлау чыгьарма тарих илму тюлдю, Суратлау чыгьармада адамны сагьышы, къыйынлашыуу, къууанчы, бушууу - бары да толу кёрюнмесе, андан магьана аз чыгьар. Совет власт бизге не кёкден тюшмегенди, не джерден чыкъмагьанды. Ол келир ючюн адам да ачыгъанды, къан да тёгюлгенди. Джангылыч ишле да болгьандыла. 20-30-чу джыллада бизни назмучуларыбыз адам джюрегин тинтелгенмидиле, огьесе, ол кёзюудеги лозунгланы назму кебге къуюб, "поэзия деген" буду дебми тургьандыла экен? Терс- тюз этилсе да, "башында этилген оноуланы - джашаугьа" деучюлени къодучуларымы болгьандыла, огьесе, эркинликге, тюзлюкгеми къуллукъ этгендиле?

 

Не джашырыу, ол заманда джазгьанланы кёбюсю, сюйюб-сюймей этген эселе да, "джангы арбагьа миннгенлеринде", ёмюрлени узагьына ата-бабалары миниб келген "арбагьа" къара джагьаргьа кюрешгендиле. "Кетген заманны герохдан атсанг, келлик заман сени тобдан атар" деб, Абуталиб Гафуров айтханлай, биз ол джазыучулагьа бюпонлюкден къараб окъ-тоб джаудургьанлыгьыбыз тюлдю. Алай а, Ёртенлени Азретча айырма фахмусу, билими болгьан поэт кесини назмуларын къуру дин бла эски джашаугьа къаршчы уулаб тургьаны бизни джарсытмай къоймайды. Азретни 1959 джыл чыкъгьан "Джазгьанларыны сайламарында" эки джюз бла джарымдан аслам бет барды да, анда окъуучу класс кюрешден башха хазна тема табалмаз. Класс кюреш болмагьанды деб киши айталмаз, ёзге аллай уллу тюрлениулени кёзюуюнде адамны джазыуун къошмай-къоратмай, тюзюча кёргюзюрге керек болады, Шолохов Мелеховну кёргюзгенча.

 

Бу джаны бла алыб къарагьанда, джашаугьа кертилиги бла, су​ратлау кючю бла да бизни ёхтемлендирген Къарачайны халкъ джырчысы Семенланы Исмайылды. Арт 50 джылны ичинде аны атын сагьыныргьа мадар болмагьаны себебли, Джырчыны юсюнден талай сёз айтыргьа излейбиз.

 

Семенланы Сымайыл кетген ёмюрде Учкуланда туугьанды. Араб тилни иги билгенди. Атасы, къарт атасы да Кябада ёлгендиле. Сымайылны кесини да баш дин окъууу бар эди. Сымайыл бютеу къралгьа белгили джырланы "Минги Тауну", "Акътамакъны", "Чалкъычыкъны", - авторуду. 1936 джыл Ереванда "Давид Сасун" деген эрмен эпосну мингджыллыгьына аталгьан байрамда Совет Союзну эм онглу джырчыларын озуб, биринчи орунну алгьанды. Къазауатха деричи джыллада Исмайылны "Джырла бла назмула" деген ат бла талай китабы чыкъгьанды. 1940 джыл Совет пра​вительство Къарачайны халкъ джырчысы, Совет Союзну Джазыучуларыны члени Семенланы Сымайылны Урунууну Къызыл Байрагьыны ордени бла саугьалагьанды. Андан бери Сымайылны китабы чыкъгьан 

къой, атын айтыргьа да мадар болмай тургьанды.

 

Къараланы Асият кесини "Очерки истории карачаевской литера​туры" китабында джан аурутуб, Сымайылны юсюнден талай иги сёз айтады. Ёзге Джырчы Сымайылны джалгьан даудан ариулар ючюн, аны закий поэзиясын бизге къайтарыр ючюн чырт тохтаусуз кюрешген Къагьыйланы Назифады. 1963 джылдан башлаб бюгюннге дери Назифа алай къазауат этмесе, иш къалай болур эди, ким биледи. Исмайылча джырчыбыз болгьаны да, Назифача адамларыбыз болгьаны да насыбды.

 

Сымайылны джыр-назму хазнасы алкъын толу джыйылыб бошамагьанды. Бюгюннге табылгьаны (Акътамакъны санаб) онбеш минг тизгин чакълы болады. Закийни юсюнден илму ишле джазыллыкъдыла. Этиллик алдады.

 

Сорургьа боллукъдула: Элли джылны ичинде Сымайылны бырнак этиб нек тургьандыла? Анга джангыз бир джууаб барды: Тюз сёзю ючюн. Дагьыда сорургьа боллукъдула: бырнак этиб тургьанла уа кимледиле? Джуаб: аны макъамларын, сёзлерин кимле тонагьан эселе - ала, аны закийлигин эслеб, зарлыкъдан кюйюб баргьан къауум, "Биз аныча болалмагьандан ары, ол бизнича болсун, алай тюл эсе уа тюб болсун" деген къауум. Заман келир, аланы атлары да баямланыр. Алай а, поэтни мыдах ауазы къулагьыбызгьа келгенлей турур:

 

Джашауумда кёб къыйынны сынадым,

Джар ауузда, джан къоркъууда джюрюдюм.

Инша аллах - учуз болмад муратым,

Болмад къаты тюзлюк тутхан джюрегим.

 

Терсни, тюзню элек кибик себелей.

Заман кеси салыр барын орнуна,

Зарлыкъ джетиб, сёз кёлтюрюб кетгенле,

Эшитилирле энтда джерде саулагьа.

 

Ким болса да мени атыма ойлатыр, 

Мени сёзюм джюрегине байланыб.

Мени джырым Къарачайда айтылыр 

Миллетими ауазына саналыб.

 

Бюгюн ауруу кючлегенди санымы,

Къутулургьа энди джокъду мадарым...

Тюз джашауум таза сакълар атымы,

Туудукълагьа джетер керти хапарым.

 

"Кёл басама" деген бу назмуну Сымайыл 1981 джыл джазгьанды. 50 джылны ичинде поэт бир тизгинин асмалаталмагьанды, бир джырын джырлаялмагьанды. Джюреги къатмай, дагьыда адамлай къалгьанды. Ол да закийликни шартыды.

 

Сымайылны джазгьанлары..."Минги Таудан" башлаб, ахыр кюнлеринде этген назмуларына дери... Аллах сакъласын былагьа джукъ болгъандан. Къайсы миллет да ёхтемленирча бир байлыкъды бу. Сымайылны назмуларын "бу джез, бу кюмюш, бу алтын" деб, юлеширча тюлдю: къайсы биринде да закийликни мухуру барды.

"Назму деген накъырда тюлдю, / Джюрекге эшик ачады" деб бошуна айтмагьанды Сымайыл. Мал байлыкъдан эсе, сёз байлыкъны ёрге тутханды ол.

 

"Муслиман, гяуур деб джокъду - адамланы барын да Аллах джаратханды. Элиблени-харифлени не тюрлюсю да кёкден тюшгенди. Адамгьа, сёзге да учузлукъ джетдирген ауур гюнахды",- деб, Сымайыл​ны ауаз бериучюсюн эсгередиле аны ига таныгьан къартла. Ол себебден, Джырчы назму тизгиннге да, Къуранны аятына да бирча магьана, сый бергенди, сёзню ётюрюк айтыб, Аллахха, Поэзиягьа да ассы болмагьанды. Джети къат кёкге, джерге да акъылман кёзден къарагьанды, нюрге, топракъгьа да баш ургьанды. Тауланы мийикликлерине, сууланы кирсизликлерине - хар бир таза ариулукъгъа сабийча къууана билгенди. Сымайылны, бизни халкъ этегине къысылыб тургьан Минга Таугьа этген джыры, адам этгеннге ушамайды. Джырны сёзю, макъамы да кёкден келгенча эшитилинеди:

 

Сен кёкге джете мийиксе 

Къалгьан тауланы ичинде 

Мияла кибик джылтырай 

Къанга бузларынг юсюнгде...

...Сенден сора къайсы тауду 

Ариулукъ бла бай болгъан.

Башы къыш болуб, бели джаз болуб,

Этегинде уа джай болгьан?..

 

Джыр тёрт джыйырма тизганден къуралыбды. Ол, Минги Тауну бузларындан чыгъыб, акъджал толкъунлу сууну баргьанына ушайды. Минги Тауубуз болгьан къадарда Къобанны саркъгъаны да тохтамаз, Къарачай халкъ эсен болуб, Сымайылны аты да, сёзю да айтылгьанлай турлукъдула. Алай а Сымайылны джырлары миллет чекледен ётюб, бютеу дуниягьа джайылгьандыла. Къаракетланы Иссаны "Кавказы" бла Семенланы Сымайылны "Минги Тауу", 30-чу джылланы ёлчеми бла тюл, бютеу заманланы, ёмюрлени ёлчемлери бла къаралсала да, уллу поэзияны юлгюсюча къаллыкъдыла. Кавказ бла Минги Тау табигъатда къаллай орун ала эселе, алагьа аталгьан ол эки джырны да поэзияда аллай орунлары барды.

Сымайылны табигьатха аталгьан назмулары аз тюлдюле. Ёзге джырчы кёбюсюне джерни, хауаны тамашалыгьын айтыб къоймайды, ол табигьатны юсю бла адамны джюрек хауасын кёргюзеди, ачыкълайды. Бал чибинни иши да, джерге уруннганны, мал кютгенни ишича къыйынды, къатыды. Барын да эслейди Сымайыл. Бал чибинни чыкъда сокъмагьын эслеялгьан Сымайыл, джашауну, заманны джамагьатда ызын а къайдан да эслер эди. Эслеген бла къалмай, къоркъуулу эсе да, бола тургьан ишлеге кесини энчи къарамын айтады. Ма аны "Лишон болмадым" деген назмусу:

 

Къошуму бердим колхозгьа,

Урлукъ мюрзёуню - ортагьа...

Ой мындан ары мен сёз береме 

Энчи мюлкчю болмазгьа.

 

Ой, джангыз Терек чегет болалмаз, 

Джангыз киши да онгалмаз.

Кеси аллына джашау къурагьан 

Ёмюрюнде да къууанмаз.

 

Да бирден чёгюч урайыкъ энди 

Биз ара мюлкню тёшюне,

Бырнак этмейин къошугьуз мени 

Колхозубузну ишине.

 

Кьара пайтонум - Байкъул улуна!.. 

Энди башчыбыз джюрютсюн.

Болумну сюзюб, тюз айыргьанма 

Джангы заманны джюрюшюн.

 

Оноучуланы джюрютсюн энди 

Къара пайтонум, чайкъалыб,

Мен а кирейим бу колхоз ишге 

Къарыу аямай, къадалыб.

 

Джыйырма тизгин, къуру джыйырма тизган, колхозла къурала айланнган кёзюуню къыйынлыгьын, бушууун толу кёргюзген джый​ырма тизгин. Колхозгъа кирмегенни лишон этиб, мюлк джюрютген, баш тутхан адамланы тарбуууннга тыйыб, джан къайгьылыкъ этген заманлада джазылгьан назму. Базманнга адамны джаны бла рысхысы салыннганда, колхозгъа къошун, мюрзеуюн бериб, баш сакълагьан "лишон болмадым" деб къууанмай не этерикди,

 

Къара пайтонум - Байкъул улуна!..

Энди башчыбыз джюрютсюн.

Болумну сюзюб, тюз ангылагьанма 

Джангы заманны джюрюшюн.

 

Оноучуланы джюрютсюн энди 

Къара пайтонум, чайкъалыб.

Мен а кирейим бу колхоз ишге 

Къарыу аямай, къадалыб.

 

Бу назмуда къаллай бир трагедия, бушуу, мьщахлыкъ барды. Иш къуру пайтонда тюлдю, биреуню пайтонун энчилеб, анда уялмай баргьан "джангы оноучулада да" тюлдю иш. Иш адамны эркинлигане къатылыудады, байны думп этиб, бай болгъан джарлыны да "лишон" этиудеди къыйынлыкъ. НЭПни кёзюуюнде джашау да, адамланы кёллери да джарыгьан эдиле. Совет властха къурман-садакъа болуб, махдау салыб тургъандыла уруннганла. Ёзге 20-чы джылланы аягьында Сталинчи джорукъ бегий тебрейди. Колхозла къурала башлайдыла. Уруннганла терк огьуна ангылайдыла НЭП бла колхозну башхалыгъын, ёзге этер мадарлары джокъ. Башындан келген оноугьа иишекли болгьаннга, ат-бет атаб тебрейдиле. Кимине бийди деб, кимине байды деб, кимине моллады деб, джолларын кеседиле. Кёб адам тюз джеринде ачыйды.

 

Поэт а халкъны, тюзню, тюзлюкню ёкюлю болургьа керекди. Не келсин, Ёртенлени Азрет онглу фахмусу, билими болгъан поэт - ол да, терс-тюз эсе да башындан келген оноулагьа кёре джарашдыргьанды назмуларын. Ёртен улуну "Биз ёсебиз" деген назмусу:

 

«Биз ёсебиз джангы джолда 

Эм дженгебиз хар ишде,

Чачыратабыз чырмауланы 

Колхоз ючюн кюрешде.

 

Бу кюрешде отпор бердик 

Душманланы барына,

Ёлюм удар капиталны 

Энтда къалгъанларына.

 

Къызыл урлукъ себгенбиз биз 

Колхоз сабанларына,

Джау дертлиди колхозланы 

Мюлкюне, малларына,

 

Тозураб битди джахил молла 

Эскиликни сагьына,

Тиш къысад ол коллективни 

Дженгилмез байрагьына.

 

Класс англы колхозчу халкъ 

Тюшмейд дин тузагъына,

Багушха кюрелди молла 

Ёмюрле узагьына...»

 

___________________________

 

Бу назмуда адам кёрюнмейди: "Чачыратабыз чырмауланы / Колхоз ючюн кюрешде... / Бу кюрешде отпор бердик / Душманланы барына..."

 

Кимледиле чырмауланы чачыратхан? Ол чырмаула уа къайдан, не ючюн чыкъдыла? Колхоз - халкъ сюйген иги зат эсе, аны кюрешде къураргьа уа нек керек бодцу? Душманла уа кимледиле? Чырмауланы чачыратханла уа - чырмауланы туудургъанла кеслеридиле. Колхоз уруннган халкъ талпыгьан зат болмагьанды, аны ючюн тюшгенди халкъны ары кюч бла джыяргьа. "Душманла" уа - ленинчи НЭПни кючю бла аякъ юсюне тургьан, кюн кёрген, байыннган элчиледиле. 

 

Динни юсюнден айтханда уа - не христиан, не ислам дин - урла, тырна, артыкълыкъ эт деб айтмайды, динни бузгьан "джарым моллаладыла". "Къабыр къазыб кёмдюк динни кафына, ламларына",- деб ёхтемленирча иги иш тюлдю ол. Сёз сёзню айтдырады дегенлей, Азретни атасы да белгили афенди болгьанды. Атасына, атасы тутхан диннге да алай къаршчы турур ючюн, заманны къыйынлыгьындан со​ра да, Ёртен улуну кесини да бир энчи къыйынлыгьы болур эди... Ансы, Азретча поэт, мюлкю, эркинлиги сыйырылгъан адамны кёлюн къалай ангыламаз эди, къатылыкъны-терсликни къалай эслемез эди?

 

Былайда биз Ёртенлени Азрет бла, Семенланы Сымайылны араларында эм уллу башхалыкъны чертирге керекбиз. Семенланы Сымайыл халкъ джырчы эди, халкъыны джырчысы эди, Ёртен улу уа - партияны. Властны къолгьа алгьандан сора Сталин бла тёгереги пар​тияны, Совет властны аты бла кёб аманлыкъ иш этгендиле. Азрет алагьа къаршчы туралмагьанды. Сымайыл, бола тургьан ишлеге уруннган адамны кёзю бла къараб, акъгьа - акъ, къарагьа - къара деялгьанды. Керти халкъ джырчыны – Сымайылны - уллулугьу андады. Тюзюн айтыргьа керекди - Сымайылда да бардыла Азретникиге ушаш назмула, алай болса да халкъ джырчыны ауазы кёбюсюне халкъны ауазы болгьанлай тургьанды.

 

Эки джашы бар эд Таубийни 

Апенди бла камунис.

Эй бир-бирине этди аланы 

Сталин деген Ибилис.

 

Сёзю сыйдамды, оноуу терсди,

Иши уа халкъгьа ташады.

Эй бизге этерин этгенди энди - 

Онглу онглубуздан бошады.

 

Бал таракъланы балларын эмиб,

Балауузларын тутдурду.

Эй, Алий улу Умарны джойду,

Сейитни джерге джутдурду.

 

Ажымлы болуб айырылдыла 

Ала миллетни джолундан...

Эй, джарыкъ кюнюм къарангы болду,

Джукъ а келмейди къолумдан.

 

Къычырыкъ этиб не эталайыкъ 

Ауузларыбыз байланыб...

Хар атлам сайын тахсачы барды 

Кёз-къулакъ болуб, сагьайыб.

 

Эй, Эресейге тёре болалмад 

Сталин деген урия!

Шыкъыртсыз атлай, тауушсуз сарнай,

Къарангы болду дуния.

 

"Зорлукъну джыры” деб аталгьан бу назму 1937 джылны суратыды. "Къайдады революция?" деген назмусунда да Сымайыл сорууну тик салады:

 

Чыкъгьанды алгьа экибетлилик.

Аны онг джанына - алдау, ётюрюк.

Тил этиу болду джашаугьа тамал,

Табмайды тюзлюк кёрюнюр амал...

 

...Бу затла былай барлыкъ болсала,

Сатлыкъла орун алыб турсала,

Халкъ бош сормайды, ачыуун тыя,

Нек этилгенд деб революция?

 

Сёзю чапракъдан ётмегенин да кёре тургьанлай, Сымайыл тюз сёзюн айтмай къоялмайды. Эм ашхыла, игиле джоюлуб баргьанын кёреди, этер къарыуу уа джокъ. Тукъум-миллет айырыб, халкъны байгьа-джарлыгъа юлешиб, адамланы бир-бирине юсдюрюб тургьан сталинчи джорукъгьа чамланады. Адамладан озуб, кюреш Аллах бла да кючлю барады. Игид да, Аллахха табыннган - фыргьаууннга табынмазлыгьын билгенди къралны башында тургьан фыргьауун. Сымайылны кесине да тюшеди къоркъуу. Джырчы "Ленин ёлгенден сора, джашау терсине кетди", деб, айтыр керекли къалмагьанды. Джылы келген Сымайылны къоркъутургьа, бюгерге излегендиле. Ол а алагьа джууабха "Межгитни джырын" джазады:

 

Оноучула сёзню сыйдам сёлешелле,

Джетдире-джетдире сюрмени.

Межгитни чачдыла, къангаларын элтиб 

Ишледиле джангы тюрмени

 

Апендини тутуб, сюрюб алыб барыб,

Ол джангы тюрмеге салдыла.

Бир джанындан - ачыу, бир джанындан - чачыу,

Адамла тентиреб къалдыла.

 

Джырчы Сымайылны олсагьатда тутмай, къурутмай къойгьанларыны чурумлары, мен ангылагьаннга кёре, быладыла:

а) ол заманда Джырчыны джылы да келгенди;

б) областда, областдан тышында да аты айтылыб тургьанды;

в) халкъ сюйгенди, сыйын кёргенди;

г) оноуда тургьан къуллукъчула да аны джоюлурун излемегендиле.

 

Къалай-алай болгьан эсе да, къадар бизге Сымайылны сакълагъанды. Ай медет, заманында эскериб, кесибиз сакълаялмадыкъ аны. Сымайыл а башхалагьа джетген къыйынлыкъны кесине джетгенча кёре, тёзерге кюрешгенди.

 

Ленин бла тюзлюк

 

Джашауну чекдик, джашауну сюздюк:

Ленин келгинчи джокъ эди тюзлюк,

Ленин келгенинде да - кёрдюк эм сездик - 

Биз умут этгенча болмады тюзлюк.

 

Ленин кетгенлей а болуб илгизлик 

Кесин зорлукъгьа хорлатды тюзлюк.

Зорда марда джокъ - бизники тёзюу...

Китабла айтхан келир бир кёзюу.

 

Амалсыздан Джырчы халкъын чыдаргьа, тёзерге чакъырады. Сымайылгъа тёзерге, чыдаргъа, ол затха башхаланы да чакъырыргьа, джашауунда кёб кёре тюшеди. Алай а бир-бирде поэтни джюрегинде бек мыдах, бушуулу назмула да тууадыла. Тамам къыйналгьан кёзюунде джазылгьан назму:

 

Мыдах кюн

 

Сен темир аугьа тюшген къанатлы,

Джулкъунуб тюгюнг, тюшюб къанатынг...

Мени халым да ушайды санга,

Джашау аямай тийгенди джаннга.

 

Санау кюнлени бюпон да бири,

Ётюб барады мени ёмюрюм.

Алыб келгени: артыкълыкъ, бушуу,

Кёргеним зорлукъ, джашауум къуу-шуу.

 

Кюнде кюнюм да ётеди былай,

Умут ёледи джашауну сынай...

Чапыракъдан да ётмейди сёзюм,

Сингиралмайма... Джетмейди тёзюм!..

 

Ийнаныу ёлдю, кертилик келди!

Джашау адамны джаныуар этди,

Джокъ эсе азауунг, не аман тишинг 

Аллына барлыкъ тюлдю бир ишинг.

 

Уста тюл эсенг сен ётюрюкге,

Джюрютмей эсенг махдау-хыликге - 

Акъыллы эсенг да джокъ сенде болум,

Алаллыкъ тюлсе джашауда орун.

 

Сынау кюнлени бюгюн да бири,

Былайлай барлыкъ эсе ёмюрюм,

Кереги джокъду тамбланы манга,

Бошалсын ёмюр - разыма анга...

 

Керти сынау кюнле уа - алда эдиле... Уллу Ата джурт къазауат башланнганында, Сымайыл халкъына айтады:

 

Хайда, биригейик, бирден тирилейик,

Джанауалдад сюйген къралыбыз,

Джауну къоймай къысдау, аны чекден быргьау,

Ма ол болсун ахыр антыбыз.

 

Гитче къарачай халкъдан къазауатха 15 минг адам атланады. Аладан тогьуз минги джигитлик этиб ёледиле. Мында къалгьан къартла, сабийле, тиширыула табханларын фронтха ашыра, къанларын-джанларын аямай эркиши ишлени тындырадыла. Ёзге къарачай халкъны сауут туталлыгьы тыш джаула бла ачы сермешген сагъатда, ич джаула бизни миллетге джалгьан даула салыб, ёмюрледен бери джашаб келген джерлерибизден кёчюредиле. Тау джерлерибизни Гюрджюге къошадыла. Сталинни, Берияны, Сусловну эмда башхаланы аманлыкъ ишлери энди толу айгьакълана барады. Къарачай халкъны туугъан джеринден думп этиб, аны джерин Гюрджюге къошар кир иннетни Берия бла джыйыны эртде алгьанларына шагьатлыкъ зат табылгьанды: ол да джерни картасьщы. Ол къазауат чыгьардан алгъа джарашдырылгьанды. Аида Къарачай автоном областны ара шахары Ми- 

коян-шахарны орнуна Клухори деб ат атаб турадыла. Халкъны кёчюрюрге бир чурум, дау керек эди да, «фашист аскерлени аууплагьа иймей, алларын тыймагьансыз, алагьа ига кёзден къарагьансыз» деб, аллай джалгьан дау салыб, 1943 джыл ноябрны 2-де къарачай халкъ​ны Орта Азиягъа эмда Казахстаннга къайытмаздан кёчюредиле. 14-джыллыкъ геноцидде къарачай миллетни джарымындан асламы къырылады.

 

Поэзия дегенинг тюрлю затды. Къыйынлыкъда да чагьады ол, Сымайылны "Кёчкюнчюлюк кюнюмде" деген назмусу да шагьатды анга. Къартланы, сабийлени, тиширыуланы мал вагонлагьа хайуанланы ургьанча уруб, узакъ тюзлеге алыб баргьанлары ачыкъ кёрюнеди. Тюз джеринде терсленнген халкъына джырчы къыйналмай не этсин. "Умут уллу, насыб дыккы халкъыма, /  "бандит", "кадет" зтадыла атына”. Поэтни неден да бек саулай халкъгьа аллай хылымылы ат-бет атагьанлары инджитеди. Аны юсюне кёрген къатылыгьы да:

 

Бир ёлюкню тюшюрдюле 

Вагондан,

Кюрешелле къабыр чунгур 

Этерге,

Къычырады машинаны 

Бугьасы...

Буйрукъ болду алай къоюб 

Кетерге.

Адамланы тюшюрмейин 

Тыйдыла.

Тюшгенлени ызларына 

Джыйдыла.

Мурдар бугьа ашыгъады 

Тебрерге,

Эки къызы унамайла 

Минерге.

Герохладан къоргьашынла 

Чыкъдыла,

Экисин да джерге-джерге 

Джыкъдыла.

Бугьа кетди, джангыз ёлюк 

Юч болду,

Бу артыкълыкъ джюреклеге 

Кюч болду.

 

Аллай къыйын, джаханим кюн да Сымайыл халкъына кёл этеди:

 

...Джарлы халкъым, къатдыр энди 

Белинги.

Джоюлдум деб, такъыр этме 

Кёлюнгю.

Ёлген эшек ит джанлыдан 

Къоркъмайды,

Сен да къоркъма, джууукъ къойма 

Ёлюмню.

 

Кёчгюнчюлюкде поэтни хар назмусу "бой бермейик, чыдайыкъ" дегенча чакъырыула бла бошаладыла.

 

Тюзлюк - тутмакъда, насыб - тубанда,

Онглу сёлешмейд онгсузну джакълаб.

Биз - суудан къумгьа тюшген чабакъла,

Солуу джетмейин, джерни тырнакълаб.

Къатдыр кесинги, ой, джарлы миллет!

Этейик къумда джашау кечинмек.

Боюнсхасына джекгенди къадар,

Аны тартмайын джокъду бир мадар.

 

Поэт къалгьанлагьа кёл этсе да, кесини кёлюн аз да басалмайды. Хар кюнден дегенча бир джангы къыйынлыкъ келеди. Ёмюрге Азияда къалыргьа деб, къарачай миллетге Молотовну 

указын окъутуб къол салдыргьан кюн джазылгьан кюу да, указны кеси кибик, тёппе тюклеринги ёрге тургьузады. 

Сымайылны назмуларын былай кёб келтиргенибиз, аланы айталмай къоялмагьаныбызданды. Не ючюнг десенг, Сымайылдан башха бир поэт ол къыйынлыкъланы, адам чекген азабны, халкъны кёлюн аныча къоркъмай, тюз кёргюзтмегенди. Джырчыны кючю бла халкъны 14-джыллыкъ тарихин, джашауун ызларгьа боллукъбуз.

 

Кюу

 

Къарамыйыкъ Къарачайны къанын иче, 

Джарыкъ кюнюбюзню этди къара кече, 

Бушуу, къайгьы бары бирден бизге кёче.. 

Баш кёлтюрюб къарамайды Къарачайым.

Юйюбюзден къысдалла 

Энди юйюбюз джокъ, 

Элибизден къысдалла 

Элибиз да джокъ.

Джашауубуз джашау тюлдю - джаннган отду, 

Хар кюнюбюз кюн тюлдю - учхан окъду. 

Бюгюнлюкде насыб кёрген бир джан джокъду. 

Баш кёлтюрюб къарамайды Къарачайым.

Динибизни алдыла, 

Энди дин да джокъ. 

Джуртубузну алдыла, 

Энди джурт да джокъ.

Умут чагьы джюрекледе бир чакъмаса, 

Къарлы таргьа салыб барыр кюн чыкъмаса,

Тюзлюк туруб бу зорлукъну бир джыкъмаса, 

Баш кёлтюрюб къараялмаз Къарачайым.

Бу дунияны кенгинде 

Бизге ышыкъ джокъ. 

Къарачай аты болгьан 

Энди халкъ да джокъ.

 

Кёчгюнчюлюкде Сымайылны поэзиясы - кюйюу бла умутну позиясыды. Бир учхун бола, бир ызына тириле турады джырчыны кёлю. 

 

Къарайма - кёрмейди кёзюм,

Тилейме - ётмейди сёзюм,

Факъырма, оллахий лязим...

Аллахым, бер манга тёзюм!

 

Башха назмусунда кёлю кёлтюрюледи:

 

Тынгылайма, таууш келед кюнбатхандан

Гюрюлдейле Минги Тауну бугьойлары.

Чакъыралла тансыкъ болуб Къарачайны,

Тирилелле адамланы борбайлары.

Тынгылайма, таууш келед кюнбатхандан:

Шоркъулдайла кёк къобанны шоркъалары,

Чакъыралла тансыкъ болуб Къарачайны...

Титирейле адамланы аркъалары.

Тынгылайма таууш келед кюнбатхандан:

Шууулдайла Махар тауну тереклери,

Чакъыралла тансыкъ болуб Къарачайны...

Учуналла адамланы джюреклери.

Эшитилелле тюшде, тюнде ол тауушла.

Сан - мындады, джан - андады, андад эсим..

Керти болур , эшда, халкъда джюрюген сёз,

Тансыкъ болуб излейд, - деген, - джер иесин.

 

Адам джуртуна термилмезге мадар джокъ. "Минги Тау" джыры дуниягьа джайылгьан Сымайыл, Минги Тауун кёрюрге эркинлиги болмагъан халкъына къаллай бир джарсыгьаны, къаллай бир къыйналгьаны назмуларындан чайкьалыб тышына ура турады.

 

Эшит, Аллахым, тилек сёзюмю,

Къызгьанма бизден насыб юлюшню!

Къайытыу насыбны бер къартха, джашха.

Тюк чыгьар кибик тёнгереген ташха!..

..Терсни терслигин, тюзню тюзлюпон

Бер, къайтар халкъны къалгьан юзюгюн!

Къарачайлыгьа табдыр тыбырын...

Къойма бу джерде аны къабырын!...

 

Бютеу халкъгъа сагьыш зтген Сымайыл да, ташдан къол тирменле этиб сатыб, юйдегисине мадар этерге кюрешгенди. Бютеу къралда аты айтылгьан, Къарачайны халкъ джырчысы орденли Сымайыл да халкъы бла бирге учузлукъну толу сынагьанды.

 

Онглу онгсуз болду, сыйлы сыйсыз болду.

Кеб салынды бизге бичилиб...

Джырым тутмакьдады, атым батмакъдады

Мискин болдум джюрек инджилиб.

 

Ёзге,  Джырчыны кесине инджилиую да халкъны инджилиуюча кёрюнеди. Джылны бир чагьы да Сымайылны къууандыралмайды. Халкъгъа джетген зарауатлыкъ анга тынгы бермейди. Бир элден бир элге барыргъа чакълы бир эркинлиги болмагьан Сымайыл, "Джаз" деб назму джазады.

 

Кюн тиеди тёгерекни джарыта,

Къанатлыланы джыргьа, оюннга тарта...

Кёзюм къарайд табигьатны хатына

Термилеме джетелмезлик затыма.

Къанатлыча, кёксюл кёкде учалсам,

Джарлы халкъгъа тюзлюк излей кетерем.

Эй, халкъ чекген къыйынлыкъны айталсам,

Бу дунияда муратыма джетерем.

 

Бу тизгинле, башха уллу поэтибизни - Мечиланы Кязимни - айтханын эсге тюшюредиле:

 

Халкъ насыбы къайдагъысын билсем эд,

Аякъларымы мен ат этиб джетерем.

Арабызда къан ырхыла барса да,

Джюрегими къайыкъ этиб ётерем.

 

Сёзсюз да, Мечиланы Кязим бла Семенланы Сымайыл бизни къарачай-малкъар поэзияда Минги Тауну эки башыча кёрюнедиле. Аланы джазгьанларында да, джашаугьа, поэзиягьа къарамларында да бирчалыкъ кёбдю. Ёзге башхалыкъла да бардыла. Экиси да къыйынлыкъ, кёчпончюлюк сынар ючюн къалмагьандыла. Кязим Азияда ёлгенди, къабыры огьуна белгисизди. Сымайылны насыбы тутуб, халкъы бла бирге джуртуна къайтыб келгенди. Алай а, Кязимни назмуларын, поэмаларын да басмалаб, не джаны бла да ёрге кёлтюрген эселе (аны ючюн а кимден да алгьа Къайсыннга сау бол дерге керекди), Сымайылны биз джаны саулай ёлтюргенбиз. Халкъ ызына къайтханлай, аны кёлюн кёлтюрюб, джазгьанларын басмалаб, джырларын джырлатыб болушлукъ этилсе эди... Къаллай бир закий назму джазар эди, къаллай джырла бла къууандырыр эди бизни. Боллукъ болгьандан сора ызындан ахсыннгандан да не хайыр. Биз гитче миллетбиз, ёлгенибизге-сауубузгьа да сакъ болайыкъ. Сымайыл а...

 

Сымайыл а амалсыздан Аллах бла ушагьын бардырады. Таб анга дау айтыб, ассы огъуна болады. Алай а халкъыны къадары аны джюрегин кемиреди.

 

...Атыл делле да, халкъым атылды,

Чачыл делле да, мюлкю чачылды,

Джерин кёбсюнюб, джери сыйырылды,

Хар къыйынлыкъ да бизге къуюлду.

Джетген уланы - къазауат отда,

Къалгьан адамы - бу къумлу джуртда,

Къарачай тилни къазакъгъа бура,

Дыгалас этиб, кесин алдыра.

Ачыу кючлебди кёкюреклени.

Палах къатдырды тюз джюреклени,

Хар ёлгенибиз джерин кюсейди,

Хар джаны болгьан джуртун излейди.

Къолум, къалтырай, къалам тутады,

Онгдан солуна сёзле тартады.

Ол сёзле ёсе тизган болурла,

Тизгинле тола, назму къурурла.

Ол назму бизге шагъатлыкъ этер,

Бизден керти сёз къралгьа джетер.

Махшар кюн кибик аллай кюн келир,

Бу таза халкъгьа баш бошлукъ берир.

Бюгюн а джукъу басханча кёзюм,

Джансызды, ётмейд сёлешген сёзюм...

Кавказ бла миллет, джан бла тёнгек - 

Ала бирлешмей, тебмез бу джюрек.

 

"Къыйын заманда" деген бу назмусун Сымайыл Казахстанда 1948 джыл джазады. Халкъ ызына къайтыргьа дагьыда тогьуз джыл къалыб эди. Дагьыда тогьуз джылны термиледи поэт джуртуна. 

 

1957 джыл. Бир къыйын кечеден сора джарыкъ танг атханча, тутулгьан ай джелимауузладан къутулгьанча, кюн къара булутдан чыкъгъанча, Орта Азиядан Минги Таугьа джанкъылыч тартылгъанча, кюйген джерге гяхиник ургъанча, 1957 джыл. Сымайылны ауазы тюрленеди, назму тизганлери джанкъылыч джурунлагьа ушайдыла. Алай болса да джырчыны бушууу, мыдахлыгьы кетиб къалмайды. Елгенлеге, саулагьа да сагьыш этеди. "Туугьан джеринг - джан сакълагьан керамат", къайытайыкъ деб миллетине ауаз береди. Аны бла бирге 14 джыл тургьан джерлерине, къарнаш халкълагьа разылыгьын билдиреди.

 

Орта Азия - бизни тургьан элибиз!

Тау Къарачай бизни туугьан джерибиз!

Тургьан элинг - дарий кибик бир айбат,

Туугьан джеринг джан сакълагьан керамат.

Къарнаш халкъла, сау къалыгьыз, кетебиз, 

Туз-гырджынны бизге халал этигиз.

Биз да барыб анда къазыкъ урайыкъ,

Сиз да мында муратыгьызгьа джетигиз.

 

14 джылны ичинде не къыйынлыкъ кёрген эсе да халкъ, таб-табсыз да ненча иш болгьан эсе да, миллетлени ол затда терсликлери болмагьанын ангылагьан Сымайыл, къонакъбай джуртха алгьыш этиб, айырылады. Къарачайгьа къайытханларында уа, къууанч, бушуу да 

джангыдан кючлейди джырчыны. "Къайытхан кюн халкъыма" деб на​зму джазады.

 

Онтерт джылны джер тырнакълаб джашагьан,

Джыламукъ бла гырджынны тент ашагьан,

Сарнайса сен, тау джуртунгу ийнакълай,

Джарлы халкъым, ой джаралы Къарачай!

Адамларынг Азияда ёлдюле,

Джюреклеге кетмез ауруу бердиле,

Къабырларынг къум тюзледе сынсызлай.

Уланларынг къазауатда ызсызлай.

Ол джыллада джан бергенле къайытмазла,

Тауларына тансыкъ салам айтмазла,

Махар суудан бауурланыб ичмезле,

Саула этген бу кюулени эшитмезле.

Ол джылланы кьан ызлары кеберле,

Аллах айтса, уланларынгджетерле,

Сен джырларса тауларынгда алгьынлай,

Джарлы халкъым, ой джаралы Къарачай!

Ёлгенинге джандет юйню багьышлай,

Сауларынгы джашау джолгьа алгьышлай,

Мен айтханча джыламугьунг джылтырай,

Айт орайда, ой джаралы Къарачай!

 

Таб, Исмайыл айтханча, таблары къалса да, джарала бителдиле, джангы тёлюле ёсюб джетдиле. Сымайылны тамаша ауазын эшитмей, закий назмуларындан, джырларындан хапарсыз болуб ёсдюле тёлюле.

 

Джырчыны къадары туугьан халкъыны къадарындан да къыйын болду. Ёзге джангыла болурбуз. Арт кёзюулеге дери, джангырыу, ачыкълыкъ башланнгынчы, халкъыбызны тарихине кирит салыныб, тили, къультурасы - миллетлиги къуруй бара эди. Халкъ ызына къайтхан сагьатда уа умутла башха тюрлю эдиле.

 

...Ой ташын джалаб, сууун ичейик

Бу ёзенлени, джерлени.

Сыйлы атларын кюуге салайыкъ

Тышында джан бергенлени.

Шам Къарачайым, къучакъ джаяйым

Сени терсликден къоруулай!

Да джалан аякъ бир айланайым

Ким сау къайытды деб, соруулай!

Тузлу джыламукъ бетими джууа

Ёксюзле бла джылайым.

Ой, кенгде къалгьан ёлгенлеге атаб,

Джер сайлаб сынташ салайым...

...Ой, Ата джуртум, сыйлы Къарачай,

Мен къууаннгандан джылайма.

Узакъдан келиб, тансыкъдан кюйюб,

Джюрек таралыб, джырлайма!

 

Не къыйын заманда да назму тизгенин, джыр этгенин къоймагьан Сымайыл, джуртха къайтхандан сора артыкъ да тау кёллю болады. Алай а Джырчыгьа джол бермейдиле. "Диннге къаршчы джаз, лозунгланы назму кебге къуй" дегенча патауала окъуйдула. "Чыбыкълыкъда бюгюлмеген - къазыкълыкъда бюгюлмез” дегенлей, джашлыгьында этмегенни къартлыгъындамы этерик эди Сымайыл, фыргьауунла бла тилин бир этмезлигин айтыб, акъ сакъалы къалтырай, чыгьыб кетеди. Алагьа джууаб этгенча, халкъгьа къаллай джыр, джырчы кереклисин айтады:

 

Сени сёзюнг халкъны сёзюн айтмай эсе,

Сени назмунг джюрекледе къалмай эсе,

Сени джырынг халкъ ауазы болмай эсе - 

Аллай джырчы керек тюлдю Къарачайгьа!

Хар кючлюге кёзбау сёзле айта эсенг,

Ариу тил бла энчи сокъмакъ сала эсенг,

Керти затны айтыр кёкюрек табмай эсенг  -

Аллай джырчы керек тюлдю Къарачайгьа!

Хар неден да борбай алгьан, абынмагьан.

Не межгитде, не клисада табынмагьан,

Джарлы халкъны ачыуларын сагьынмагьан - 

Аллай джырчы керек тюлдю Къарачайгьа!

Сен кёзбауса, тинин сатыб, бетин атхан,

Зулмучулукъ кёкюрегинде орун табхан,

Ётюрюк бла керти затны башын джабхан- 

Аллай джырчы керек тюлдю Къарачайгьа!

Мен кёкюрекме - тюз айтаса - тюзню сюйген 

Халкъ бла бирге бир ёртенде бирге кюйген,

Халкъ бла бирге тёрт санымы ишде тюйген- 

Аллай джырчы керекди деб Къарачайгьа!

Сен къалырса талай джылдан сагьынылмай,

Мен турурма Къарачайда унутулмай,

Миллет берир багьабызны аджашдырмай!

Быллай джырчы керекди деб Къарачайгьа!

 

Бу назму Сымайылны саулай да поэзиягьа къарамын ачыкълагьан назмуду. Езге халкъ джырчыгьа эм уллу къыйынлыкъ аны бла халкъны арасына буруу салсалады. Халкъындан, джуртундан башха сагьышы балмагьан акъылманны къартлыгьында джалгьан даула

айтыб, учуз этерге, тентиретирге, халкъда сыйын тюшюрюрге умут этедиле.

 

Тутхан дининги сат делле манга,

Адамлыгьынгы ат делле манга,

Аллахха аман айт делле манга.

Сора, орнунга къайт делле манга...

 

Динин сатыб, адамлыгьын атыб, Аллахха аман айтыб табылгьан оруннга, сыйгьа кеслерин терилтирикле табыла келгендиле, Сымайылгьа аны теджегенле кеслери аллайла болгьандыла. Ёзге халкъ джырчы аллай керахат затны эшитгенине огьуна къыйналгьанды,

ыйлыкъгьанды.

 

Бу залимликди - ыхдырыу, эзиу,

Эталлыкъ тюлме бу джыргьа эжиу!

Насыб сагьайыб келгинчи кёзюу,

"Тёзген тёш ашар" - меники тёзюу.

 

Ёзге, айтханыбызча, Сымайыл тёзген да этгенди, тёш ашамагьанлай дуниядан да кетгенди. Уллу поэтни джазгьанларын башсыз-тюбсюз этерге, тонаргьа да уялмагьандыла. Сымайылча адамларын башха халкъла къол аязда джюрютедиле, ёлгенден сора да, сын-суратын салыб, музей ачыб, адамла зияратха джюрюрча этедиле. Сымайылны аллында барыбыз да гюнахлыбыз. Халкъым деб, джазгьан затлары басмаланмагьанына, джалгьан дауу юсюнден къурумагьанына, тюзлюк бир къайытмагьанына ол къаллай бир къыйынлашхан болур.

Джашына-къызына осият халда айтхан назмусунда ол ачыкъ кёрюнеди.

 

Джашчыкъгьа

(осият)

 

Къошум чачылды, сюрюуюм тюзде,

Бештау барамта - табмайма излеб.

Табханыма да душманым даучу,

Булбул орнуна гугук джырлаучу.

Бештау шаушалса, кюн джылыу алса,

Излеялырча мадарынг болса.

Урланнганымы сыйыр ызына,.

Джый сюрюуюмю эсги арбазыма.

Даучу болсала, айтсала джалгьан,

Хатерсиз сёлеш, болма джалынчакъ,

Белгилидиле мени эним, тамгьам,

Халкъ айтырыкъды сен сорууласанг.

Барым батмасын, джогьум чыкъмасын,

Барымы бер да, халкъымы сыйла,

Кесингден артха чыртда къалмайын

Болушурукъду санга Суфиля.

 

Къыйын къадарлы закийлени тизиминдеди Семенланы Сымайыл. Кеси саулукъда "Бештау шаушалырындан" тюнгюлген Сымайыл, поэзиягьа къуллукъ этгенин къоймагьанды. Арт кёзюуде джазгьан назмуларында дуниягьа, ёмюрге сагъышы бютюн да тереннге кетеди:

 

Кюн, батма сен, тилекчиме,

Мадар таб да, джаннганлай тур.

Къарангыны ийме джерге,

Юйле ишле, къалала къур...

...Уруш отну башын кес да.

Аны кючюн кесинге ал.

Сора аны джылыу эт да,

Джер юсюне джангы ёсюм сал.

 

Бу тизгинле Сымайылны "Кюннге къарай" деген назмусундандыла. Башха назмусунда адамланы дуния малгьа баш атханларына джарсыйды:

 

Бурун былай халкъ билимге джан ата эд,

Бюгюн а халкъ джан атханды базаргьа.

Ачха келе, джюрекии токъ этгенликге,

Тин байлыкъ а джетиб турад азаргьа.

 

"Нек къыт болгъанды адамлыкъ бизге?" Бу соруу Сымайылны джазгьанларында кёб тюбейди. Дуния мал джырдан, намысдан да онглу бола баргьаны къарт Сымайылгьа кюч тиеди. Биз бусагьатда "уюуну кёзюую" деб белгилеген заманны суратын джырчы кёз аллыбызгьа сюейди. Ол заман "гыл" тюшюрюучюлеге джол ачыб, тынгысыз, эсли адамланы уа джолларын кесе эди. Сымайылча, "уюуну арбасына" минерге унамагьанлагьа уа, кимден да къыйын эди. "Эртденнги дауур" Сымайылны назмусуну аты болса да, ол дауур эртден – ингир къралны къалайында да бара эди.

 

"Сен кимге керексе бу тюзлюк деу бла?..

Тил байла да, къысыл мюйюшге.

Къалгьан адамлача къарнынгы тойдур да,

Къатьшма не сёзге, не ишге.

Тёгерекге къара, халкъ алай джашайды:

Киши тартынмайды, алады.

Ёлмез-къалмаз ишле, табханынгы ташы,

Алалмагьан джалан къалады.

Хоншунг Азрет, майна, маймыйыкь болгьанды,

Басхычлы юйлеии салдырыб,

Сен а олтураса бир мадар эталмай,

Юйдегинге джокълукь къатылыб.

Танг атмайын туруб, олтураса былай.

Джыр этеме дейсе ким билед?..

Къазан асдырмагьан сени ол джырынгдан

Айтчы, юйдегинге не келед?" -

Деб, къатын къызады, акъыл юретеди,

Къыджырайды ауур ахсыныб.

Мен а не этейим, джырта билмейд къолум,

Бу худжу къаламгьа джабышыб.

Тюз къыйынынг бла уа къайда аякъ тиреу?..

Урлай билген тёрге чыкъгьанды.

Сёзню, джырны сыйын дуния малны кючю

Тамам аякъ тюбге джыкъгьанды.

 

Сымайылгьа тёре джангыз намысы болгьаны себебли, ол сёзню тюзюн, джангыз да тюзюн айтханды. Бусагьатлагьа дери джашаса эди джырчы, сёзюне тыйгьыч салынмаз эди, затлары басмагьа урулуб да кёрюр эди. Алай болса да, Сымайыл, "басмаламайла, сора" деб джазгьа-

нын къоярыкъ болса - ол Джырчы Сымайыл болалмаз эди. Джазгьан адам джангызлыкъны сынамай болмайды. Артыкъсыз да, Сымайылча, джазгьаны басмаланныгьындан тюнгюлген адам. Аны юсюне юй бийчеси ауушханында, къарт джырчыны кёлю аман болады.

 

"Джантазлыгьым - шкогумда джангыз окъ,

Къайры атсам да келиб манга тиерик..."

 

Ачы къадар туудургьан бу тизгинле бютеудуния лирикада да эм маджалларындан болгьанларына не сёз. Джырчыны кёзюне кетген джылла кёрюнедиле: таугьа чыкъгьаны, тёрде тургьаны, артхаракъда иги джора эте джашагьаны. Энди уа:

 

Ёрлеу бошалды,

Аякъ ашалды.

Тебредим тюшюб,

Санларым юшюб,

Тёнгереген ташча,

Учхан агьашча.

Аллымда ёзен -

Къарангы гёзен.

 

Джырчыны джашау бла ёлюмню юсюнден сагъышларында ахсыныу, тыхсыу да болур, ёзге ала акъылманны оюмларыдыла:

 

Ташлы дуния! Сейир дуния! Ачы дуния!

Джаратаса. Ёсдюресе. Джашнатаса...

Бергенинги, кёбсюнесе, сыйыраса,

Аздыраса, тоздураса, къаушатаса!

Къачан, неден башланнганды сени аллынг,

Къачан, къайда тохтарыкъды сени артынг?

Эй, уллу алам, ким ёталыр сени джырыб.

Ёлюм деген уу падахны башын къырыб?..

 

Алай а ахыр кюнлеринде да Джырчы кесинден эсе халкъына сагьыш этгенлей тургьанды. Ёмюрден артыкъ заманны Сымайыл терслик бла, къатылыкъ бла джан къазауат эте келгенди.

 

Эркинликни джолундан джанлаб, НЭПни тунчукъдуруб, Сталин халкъны зор бла колхозлагьа джыйыб тебрегенинде, «тюзлюк джорукъгьа келишген иш тюлдю» деб, халкъгьа кимии ауазы джайылады? - Сымайылны.

 

Халкъны онглусун, эслисин, баштутханын «чёблеб» тебрегенлеринде, джазыучуладан анга къаршчы ким турады? – Сымайыл.

 

Халкъыбызны кёчюргенлеринде, ол итликге ирият бериб сёлешген ким эди? – Сымайыл.

 

Халкъ ызыны къайытхандан сора да, 14-джыллыкъ азабыбызны сагъыныргъа болмагъан кёзюуде, адамны джылыиырча джыр, назму этген а ким эди? – Сымайыл.

 

50 джылны чырт джугъун басмаламай, сууутуб, бырнак этиб тургъанларында да, поэзиягъа, Аллаххача, табыныб, къуллукъ этиб тургъан а ким эди? – Сымайыл.

 

Кетген джюз джылда Къарачайда, бютеу дунияда да, сёз усталаны ичинде, не джаны бла да алыб къарагъанда, «гений», «закий» деген атха тыйыншлыланы бири кимди? – Сымайыл.

 

Къайсы миллет да кесини адамын сюе болур, ёрге кёлтюре болур, ёзге Сымайылны биз не бек кюрешсек да, ол кеси чыкъгъан ёрден ёрге кёлтюраллыкъ тюлбюз. Туугъан джерибизни Минги Таудан мийик тауу джокъду, халкъыбызны Джырчы Сымайылдан уллу закийи джокъду.

 

Ташла бла – джалгъан даула бла тюйюле, бизни поэзияны ёлюб кетген файгъамбары Семенланы Джырчы Сымайылгъа салауат салыб турургъа борчлубуз биз, джаш джазыучула. Сымайыл а – бюгюннгю тёлюлеге, келлик тёлюлеге да къайгъыргъанлай, сагъыш этгенлей кетгенди.

 

Джаш джырчы бла сёлеше

 

Эсимдеди кёчкюнчюлюк заманларым,

Къум тюзледе диги-мигил мадарларым,

Ачдан кёбюб адамланы джатханлары,

Эмчек болмай сабийлени къатханлары.

Хоншум Кокай экиджыллыкъ къызын сатыб, 

Аны орнуна машок мюрзеу къалын алыб, 

Къазакълыны арбазында джыгъылгьаны, 

Къазакъ юйде ол сабийни джылагьаны.

Унутмайма: ауущдур деб, балаланы,

Серикбай деб хоншум манга къадалгьанын, 

Унутмайма миллетге ат аталгьанын,

Баш мадарсыз халкъны алай быргьалгьанын.

Ким терс, КИМ ТЮЗ - заман айтды, багьа берди, 

Саулай дуния артыкълыкъны бетин кёрдю.

Биз къайтдыкъ Къарачайгьа джара байлай, 

Джюрекледе залимликни ууу къайнай.

Келсек а не - порджю миллет джерибизде, 

Юйле кючлеб, фатар салыб элибизге,

Тура элле кетер акъыл чыртда болмай,

Бизге хыны къарам ата, онгсунмай.

Сёз бла айтыу джерибизни бошатмады, 

Къонакъ миллет бизни чыртда ушатмады, 

Къонакълыкъдан бюсюреулю кеталмады,

Хош келдинг деб, инджилгеннге айталмады.

Тюйюш болду - джюреклеге джангы ачыу. 

Ёрелешиу, бедиш айтыу, фатар чачыу...

Талай кюнню гьырмыр барды эм сорущду, 

"Къонакъ" кетди, "къонакъбай" да къурулущду

Бу затланы барын чекген къарт Сымайыл 

Джарыкъ джырла къалай этсин джыламайын? 

Ёмюр батды, джюрек къатды, эй Азамат,

Энди ачылсын сиз джашлагьа нюр керамат!

 

Нюр керамат ачылыр ючюн, биз тарихибизге, тилибизге, джерибизге, хоншубузгъа, бютеу халкъыбызгъа сакъ болургъа керекбиз. Ана тилибизни сакълаялсакъ – бир джугъубуз да тас боллукъ тюлдю, сакъланныкъды. Сымайыл да, ёлюрюне кёб къалмай, тёлюлеге джюрек сёзюн айтханды, Ана тилибизни аманат этгенди.

 

Келлик тёлюге

 

Къалай насыблы адамлабыз биз! 

Сёлешир ючюн - хазыр тилибиз.

Бютеу аламда болгьан затланы 

Бир да къалмайын барды атлары.

Зыгьырдан башлаб джулдузгьа дери 

Бу тилни ичине кирелле бери...

Хар не затны да сыфаты, саны 

Тилибиз кескин тамамлай аны

Келген тёлюле! Келлик тёлюле!

Сакълагьыз аны, миндемей энин.

Къошулгьан къона, къорагьан къайта

Ол бизни халкъгьа ёкюллюк этсин!

 

Халкьны тили халкъны ёкюлю болургьа керекди. Ана тилибизни байлыгььш, субайлыгьын да ариу кёргюзтген Сымайыл халкъны ёкюлю болгьанлай джашагьанды. Джатхан джери джумушакъ болсун, кенг болсун. Халкъ кесини закий уланын ёмюрде да унутмаз. Къарачай бурунча къраллыгьын табар, энчи Республика да болур, Джырчы Сымайылны деу ауазы да бурунча, ёзенлени, тюзлени да толтуруб, Джуртубузгъа къууат салгьанлай турур.

Лайпанланы Билал

